
Жатақхана ақысы қымбаттады
Коллеждерге немесе университетке түскен студенттер үшін жатақханаға орналасу -маңызды мәселелердің бірі. Пәтер жалдап тұрғаннан гөрі бағасы да арзан әрі оқу орнынан да алыс емес. Бірақ оқуға түскендсрдің бәрі бірдей студенттер үйіне қол жеткізе алмайды. Өйткені, орын тапшы.
Қазіргі таңда облысымызда жалпы саны 20-ға тарта жатақхана бар. Олардың 5-еуі М. Қозыбаев атындағы СҚМУ-ға тиесілі. Бүгінде мұнда 7 мыңдай студент білім алып жатса, соның шамамен бір жарым мыңы ғана студенттер үйінде тұрады.
Биыл жоғары оқу орнына 1036 студент қабылданыпты. Олардың 195-і "Серпін" бағдарламасымен, ал 350-і педагогикалық мамандықтар бойынша ауылдық квотамен оқуға түскен. Бүгінгі күні бірінші курстағылардың шамамен 500-і ғана жатақханаға орна-ластырылған.
- Алдымен мемлекеттік бағдарламалар аясында оқуға түскендерге, грант иегерлеріне бөлме берілді. Биыл төртінші курста оқып жатқан студенттер пәтерге жіберілді. Бірақ жоғары курстағы студенттердің әлеуметтік жағдайы да ескерілді. Көпбалалы отбасынан шыққан студенттер жатақханада тұра береді. Пәтер жалдап тұруға өз еркімен келісім бергендерді  ғана  шығардық,  - деді университеттің тәрбие жұмысы және әлеуметтік мәселелер бойынша проректоры Нұрлан Әбішов.
Былтыр Үндістаннан келген студенттер оқу ордасының медицина факультетіне қабылданып,
№10 оқу ғимаратының бір қабатына орналастырылған болатын. Алдағы уақытта бірінші курсқа бұл елден тағы да студенттер келеді деп күтілуде. Оларды да аталмыш оқу корпусының үшінші қабатына орналастыру жоспарланыпты. Сонымен қатар орын тапшылығын жою мақсатында былтыр Театр көшесіндегі ғимарат жатақханаға айналдырылған. Оған "Серпін" мемлекеттік бағдарламасы бойынша оқуға түскен студенттер мен көпбалалы  және тұрмысы  төмен отбасынан  шыққан 280 бала орналасқаң. №3 жатақханаға былтыр күрделі жөндеу жұмысы  жүргізіліп, іші әрленіп, жылыту жүйесі  ауыстырылды,  жаңа жиһаз бен техника сатып алынды.
Университет пәтерде тұрып жатқандарға ай сайын 15 мың теңге көлемінде қаржылай көмек беретінін де айтып өткен жөн. Бұл - оқу орны үшін қосымша шығын. Биыл жатақхана бағасы өскен. Тәрбие ісі жөніндегі проректордың сөзінше, оның өз себебі бар.
- Былтыр ақылы бөлімде оқитын студенттер үшін бөлме құны үш есеге өсті. Олар айына 10 мың теңге төлейді. Ал грантта оқитындар үшін 3 мың теңге күйінде қалған. Биылдан  бастап тегін білім алушылар жатақханаға 4200 теңге  төлеуі тиіс.  Жатақханаға кететін шығындар ескерілді, — деген Нұрлан Әбішов болашақта №10 корпусты толы-ғымен жатақханаға айналдыру жоспарланып отырғанын айтты.
Күрмеуі қиын мәселені шешудің жалғыз жолы - жаңа жатақхана салу. Биылғы жылдан бастап 600 орындық екі жатақхананың құрылысы басталады деп жоспарланып отыр екен.

